
ԿՐԹԱԿԱՆ ՄԻՋԱՎԱՅՐ ԿԱՊԿՈՒ ԵՐԵԽԱՅԻ ՍՈՑԻԱԼ-ՄՇԱԿՈՒԹԱՅԻՆ 

ԱՐԴՅՈՒՆԱՎԵՏ ԻՆՏԵԳՐՄԱՆ ՀԻՄՆԱԽՆԴԻՐԸ ՀՀ-ՈՒՄ 

 

ՍԻՍՅԱՆ Ս․ Բ․ 

մանկավարժական գիտությունների թեկնածու, դոցենտ,  ՀՊՄՀ  

ԱԴԱՄՅԱՆ Ա․ Պ․ 

ԿԱՊԿՈՒ երեխաների աջակցության վերականգնողական կենտրոն, ՀՀ, Երևան 

 

 

Սոցիալական հարաբերությունների հումանացման գործընթացն այսօր,  

պայմանավորված ստեղծված ճգնաժամային իրավիճակով և հասարակական 

բարեփոխումներով, որի արդյունքում խաթարվել են երեխաների հարմարման և սոցիալական 

ինտեգրման գործընթացները, առաջ է քաշել սոցիալական հանդուրժողականության, 

հավասարության, հավասար իրավունքների ճանաչման, արժանապատվության, անկախ 

սեփական  համոզմունքներից ուրիշի կարծիքի և անձի նկատմամբ հարգանքի ձևավորման 

անհրաժեշտությունը: Վերը նշվածի համաձայն՝ արդիական է դարձել ԿԱՊԿՈՒ երեխաների 

արժեքային պատկերացումների, սոցիալական հարմարման, էթիկայի, մշակութային, 

սոցիալական վարքագծի  ձևավորման խնդիրների լուծումը՝ նրանց կրթական միջավայր 

սոցիալ-մշակութային ինտեգրման միջոցով, որը թույլ կտա իրականացնել այդ երեխաների 

հետագա ներգրավումը հասարակայնորեն կարևոր հարաբերությունների մեջ:  

Սոցիալ-մշակութային ինտեգրման և հարմարման գործընթացում կարևոր դեր ունի 

մշակույթը, որը ԿԱՊԿՈՒ երեխայի նոր, դրական հույզերի աղբյուր է, քանի որ նպաստում է 

նրա ստեղծագործական ունակությունների իրացմանը սեփական «ես» -ի ճանաչման  

գործընթացում։ Դա լայն հնարավորություններ է ընձեռում ինքնարտահայտման և 

ինքնիրացման համար, դյուրին է դարձնում երեխայի ներգրավումը հասակակիցների խումբ, 

օգնում կրթական միջավայրում հաղորդակցմանը և փոխհարաբերությունների 

հաստատմանը, անհատական աճին, զարգացմանը, արդյունավետ կենսագործունեությանը, 

միջանձնային դրական փոխհարաբերություններ ձևավորելու անհրաժեշտության 

գիտակցմանը, հավասար իրավունքների գիտակցմանը, ինքնուրույն կյանքին 

նախապատրաստմանը,  հոգևոր պահանջմունքների բավարարմանը: Այլ կերպ ասած՝ 

սոցիալ-մշակութային ինտեգրման և հարմարման գործընթացում մշակույթի հետ 

հաղորդակցման միջոցով կրթական գործընթացի բոլոր սուբյեկտները ներառվում են  սոցիալ-

մշակութային մեկ ընդհանրության մեջ:  Այդ է պատճառը, որ նշված որակները ներառված են 

հանրակրթական գործընթացի  սոցիալ-մշակութային մոդելի մեջ: Վերջինիս արդյունավետ 

գործառնության համար պահանջվում է ստեղծագործական և սոցիալ-մշակութային 

միջավայրի կազմակերպում, ընդհանուր սոցիալ-մշակութային արժեքների, մտածելակերպի 

ձևավորում ու համատեղ գործունեություն, սեփական ստեղծագործական ներուժի իրացման 

միջոցով մշակութային արժեքների յուրացում, ապա նաև՝ ինքնակատարելագործում[1, էջ 247]:   

Ելնելով ասվածից՝ կարող ենք փաստել, որ ԿԱՊԿՈՒ երեխաների սոցիալ-մշակութային 

ինտեգրումն  ընկալվում է որպես  երեխայի անձի ու սոցիալ-մշակութային միջավայրի միջև 

կատարվող փոխհարաբերությունների հաստատում, որը ներառում է նպատակային 

մանկավարժական աջակցություն ակտիվ մշակութային կենսագործունեության 

իրականացման մեջ, նպատակների իրականացում, սեփական արժանապատվության 

զգացման ձևավորում և սեփական պահանջելիության գիտակցում հավասարության և 

հանդուրժողականության  մթնոլորտում [2, էջ 25]:  

Սոցիալ–մշակութային ինտեգրման մեջ առանձնահատուկ նշանակություն  ունի ԿԱՊԿՈՒ 

երեխային փոխհատուցելու և դաստիարակելու հնարավորությունը, քանի որ մշակույթի 

միջոցով նպատակային գործունեության արդյունքում փոխանցվում են նոր դրական 

զգայություններ, ստեղծագործական նոր պահանջմունքներ, որոնք կարող են փոխարինել կամ 

փոխհատուցել բացասական հույզերը, տագնապները, վախերը [3, էջ 35]: Ուստի 

հանրակրթության պայմաններում ԿԱՊԿՈՒ երեխային սոցիալական մեկուսացումից զերծ 

պահելու և արդյունավետ ինտեգրում ապահվելու համար  կարևոր է դառնում մշակույթի 

միջոցով սեփական անձի նկատմամբ վստահության զարգացումը և հասարակություն 

ինտեգրման հնարավորության ապահովումը: Այսպես, օրինակ, ՀՀ-ում վերջին երկու 

տարիներին պետությունը հանրակրթական դպրոցի յուրաքանչյուր դասարանի ընձեռել է  

մշակութային 5 կենտրոններ անվճար այցելելու հնարավորություն, ՏԻՄ-երը և 

բարեգործական կազմակերպությունները ԿԱՊԿՈՒ երեխաների համար հատկացրել են 

ամառային ճամբարներին մասնակցելու հնարավորություն, որտեղ երեխաները սովորում են 

նկարչություն, կավագործություն, պարարվեստ, երգ - երաժշտություն:  

 Պարզաբանելու համար, թե հանրակրթության պայմաններում որքանով է արդյունավետ 

իրականացվում ԿԱՊԿՈՒ երեխայի սոցիալ–մշակութային ինտեգրումը կրթական միջավայր, 

և  ինչ խնդիրներ են առկա այսօր մեզանում, GOOGLE  հարթակում ՀՀ տարրական 

դասարանների 30 ուսուցիչների շրջանում իրականացրել ենք առցանց հետազոտություն, 

առաջադրել ենք 7 հարցից բաղկացած հարցաշար, ստացված պատասխանները վերլուծել ենք, 

արդյունքները մշակել ու ընդհանրական տեսքով կատարել համապատասխան 

եզրակացություններ:  

      Հետազոտության տվյալների վերլուծության արդյունքում ստացել ենք հետևյալ 

պատկերը:  

      Այն հարցին, թե հաջողվո՞ւմ է արդյոք դասերի ընթացքում բացահայտել ԿԱՊԿՈՒ 

երեխայի ստեղծագործական ներուժը, ուսուցիչների 65 տոկոսը պատասխանել է, որ չնայած 

իրականացված հնարավոր ջանքերին՝ հազվադեպ է հաջողվում՝ պայմանավորված 

դասարանի մեծ թվաքանակով և սահմանափակ ժամանակահատվածով, 35 տոկոսը նշել է, որ 

ԿԱՊԿՈՒ  երեխայի ստեղծագործական ներուժն առավել արդյունավետ կարող է 

բացահայտվել աջակցող մասնագետների հետ իրականացվող աշխատանքում:  

      Մրցույթների և միջոցառումների կազմակերպման հետ կապված՝ ուսուցիչների 60 

տոկոսը պատասխանել է, որ համաճարակային իրավիճակով պայմանավորված՝  

միջոցառումներն իրականացվում են դասարանում, և հնարավորինս փորձում են ներգրավել 

ԿԱՊԿՈՒ երեխաներին, իսկ 40 տոկոսը նշել է, որ համաճարակային իրավիճակով 

պայմանավորված՝  ոչինչ  չի արվում:  

      Մշակութային կենտրոններ այցելությունների և մշակութային տարբեր 

միջոցառումների մասնակցության հետ կապված՝ ուսուցիչների 75 տոկոսը նշել է, որ 

պետության կողմից այցելությունների հնարավորություն ներկայումս ընձեռված է  և 

իրականացվում է, սակայն  հիմնականում մասնակցում են թեթև խնդիրներ ունեցող ԿԱՊԿՈՒ 

երեխաները,  25 տոկոսը նշել է, որ կազմակերպվում են, սակայն ոչ բոլոր երեխաներն են 

մասնակցում:  

     Դպրոցում առկա մշակութային խմբակների հետ կապված հարցին ի պատասխան՝ 

ուսուցիչների 55 տոկոսը նշել է, որ հիմնականում գործում են ազգային երգ ու պարի և 

կարատեի խմբակներ, որոնցում ներգրավվում են նաև թեթև խնդիրներ ունեցող երեխաները, 

45 տոկոսը նշել է, որ կան խմբակներ, սակայն ԿԱՊԿՈՒ երեխաները ներգրավված չեն:    

        «Արդյոք համագործակցո՞ւմ եք ուրիշ դպրոցների (հանրակրթական, հատուկ) հետ՝ 

ապահովելու համար ԿԱՊԿՈՒ երեխաների մասնակցությունը այլ դպրոցների խմբակներին 

կամ միջոցառումներին»  հարցին  ուսուցիչների 80 տոկոսը նշել է, որ  հիմնականում չեն 

համագործակցում, իսկ որպես առաջնային խնդիր նշել են ֆինանսական միջոցների 

անբավարարությունը:  

      Միջոցառումների կազմակերպման ընթացքում դաստիարակչական նպատակների և 

մանկավարժական արժեքների ձևավորման առումով ուսուցիչների 35 տոկոսը ընդգծել է, որ 

կարևորում է հանդուրժողականության  և միմյանց հանդեպ հարգանքի ձևավորումը, 20 

տոկոսը առաջնային է համարել մանկավարժական աջակցությունը, 35 տոկոսը կարևորել է  

վարքի վերահսկման, հասարարական փորձի և կարգուկանոնի ձևավորումը, 10 տոկոսը՝ 

գիտելիքների ամրապնդումը:  

         Մանկավարժական քննարկումների և փորձի փոխանակման հարցի առնչությամբ 

ուսուցիչների 80 տոկոսը նշել է, որ ուսումնական հաստատության տարբեր 

ենթակառուցվածքներում հաճախակի են տեղի ունենում նման քննարկումներ, սակայն այլ 

դպրոցների և կենտրոնների հետ կապը հիմնականում բացակայում է, 20 տոկոսը ոչ միայն 

կարևորել է քննարկումները դպրոցում, այլև աուտիզմ ունեցող   երեխաների հետ 

աշխատանքում  շեշտադրել է համագործակցությունն այն կենտրոնների հետ, որտեղ 

հաճախում է տվյալ երեխան, սակայն իրականացվում են քննարկումներ ոչ անմիջական 

հանդիպումներում, միայն հեռախոսազրույցների միջոցով: 

       Ստացված արդյունքները ներկայացված են գծապատկերով։ 

 

 

Այսպիսով, ամփոփելով մեր կողմից իրականացված հետազոտության արդյունքները, 

հանգեցինք հետևյալ եզրակացությունների. 

 Մշակութային արժեքների յուրացման  և տիրապետման միջոցով ԿԱՊԿՈԻ երեխայի 

մեջ կարող է ձևավորվել  հոգեբանական դիրքորոշում, դրական վերաբերմունք շրջապատող 

միջավայրի նկատմամբ, հավատ և հոգեբանական մոտիվացիա սեփական ստեղծագործական 

գործունեության հաջողության նկատմամբ:   

 ՀՀ-ում, չնայած պետության և կրթական հաստատությունների կողմից իրականացվող 

ջանքերին,  ԿԱՊԿՈՒ (հատկապես միջին և ծանր խնդիրներով) երեխայի սոցիալ-

մշակութային զարգացման համար  դեռևս ստեղծված չեն անհրաժեշտ և բավարար  

նախադրյալներ: 

 Կրթական հաստատությունների և աջակցման կենտրոնների միջև բացակայում է 

անհրաժեշտ սոցիալ-մշակութային համագործակցությունը: 

 Հանրակրթական հաստատություններում առկա մշակութային խմբակները և 

իրականացվող միջոցառումները  չեն ապահովում ԿԱՊԿՈՒ երեխայի լիարժեք 

մասնակցություն:  

 ԿԱՊԿՈՒ երեխաների սոցիալ-մշակութային արդյունավետ ինտեգրման նպատակով և 

պայմանավորված նրանց սոցիալ-մշակութային հմտությունների ձևավորման 

առաջնայնությամբ՝ կարևոր ու անհրաժեշտ ենք համարում սոցիալ-մանկավարժական 

աջակցության ցուցաբերումը հանրակրթական դպրոցներին՝ ապահովելու համար դպրոցների 

միջև անհրաժեշտ կապը և կազմակերպելու հատուկ կարիքով երեխաների 

ներգրավվածությունն առկա մշակութային խմբեր,  մասնակցություն տարբեր 

միջոցառումների և մրցույթների՝ դրանք հնարավորինս հարմարեցնելով ԿԱՊԿՈՒ երեխայի 

համար: 

 ՏԻՄ-երի, հասարակակական կազմակերպությունների և աջակցության կենտրոնների 

հետ համագործակցության ապահովում՝ դպրոցներում մշակութային անվճար խմբակներ 

ձևավորելու համար: 

 Տեխնոլոգիայի, կերպարվեստի դասերին կոլեկտիվ  ուսուցման իրականացում, 

նախագծային մեթոդի կիրառում,  որը ԿԱՊԿՈՒ և մյուս երեխաներին կարող է 

հնարավորություն ընձեռել սովորել-սովորեցնելու համատեղ գործընթացում յուրացնել  

սոցիալ –մշակութային հմտություններ: 

THE PROBLEM OF EFFECTIVE SOCIO-CULTURAL INTEGRATION OF A CHILD WITH 

SPECIAL EDUCATIONAL NEEDS IN THE EDUCATIONAL ENVIRONMENT IN ARMENIA 

    The article deals with the problem of effective socio-cultural integration of children with special 



6 
 

educational needs into the educational environment in the Republic of Armenia. Difficulties in 

integration were also noticed during the study. Based on the analysis of the results and conclusions, 

effective ways to overcome the problem were proposed. 

Keywords: educational environment, child with special educational needs, effective integration, 

support, training, design method․ 

 


